
Аңдатпа. Кіріспе. Мақалада Қазақ хандығының қалаларының бірі болған кейінгі ортағасырлық 

Сығнақ қаласының (Сунақ ата қалашығы) әлеуметтік-экономикалық қатынастары мәселелері 

қарастырылған. Тарихи дереккөздердің бірі ретінде Сығнақ қаласының соңғы даму кезеңдерін 

көрсететін 2021-2022 жылдардағы археологиялық қазба материалдары мен жазба деректер мен 

Сығанаққа жіберілген жарлықтар (грамоталары) пайдаланылады. Мақалада Сығнақ қаласының 

зерттелу тарихы да баяндалған. Сығнақ жарлықтары деп аталатын жазба құжаттардың бірегей 

жиынтығының табылу және зерттелу тарихы бөлек қарастырылады. Зерттеудің мақсаты 

және міндеттері –Есенкелді мен Тауакқұл Мұхаммед (Тәуке) хандардың Сығнақ қаласының 

тұрғындарына жолдаған жарлықтары жаңа дереккөз ретінде ғылыми айналымға енгізіліп, 

олардың қазақ тіліне аудармасын мақала авторларының бірі жасаған. Сығнақтың ескі және 

жаңа жарлықтары, басқа да жазба деректерден алынған үзінділер негізінде орта ғасырлардағы 

аталған қаланың қоғамдық құрылысы мен жер қатынастары туралы мәліметтер талданады. 

Қалалардағы меншік нысандары, қала халқының әлеуметтік құрамы қарастырылады. 

Нәтижелер. Жарғылардағы және басқа да дереккөздердегі сілтемелер негізінде жоғарғы 

мұсылман дін басыларының, әскери-феодалдық дворяндардың, Сығнақ қаласының азаматтық 

басқармасы өкілдерінің тізімі, алым-салықтардың тізімі, оларды тәпсірлеуде шығыстану 

деректерімен қатар қазақ тілінен енген дәстүрлі ұғым-түсініктер пайдаланылған. Жер 

учаскесінің көлемін түсіндіру үшін Оңтүстік Қазақстанның жергілікті халқының этнографиясы 

бойынша зерттеулердің деректері тартылған. Қорытынды. Сығанақ жарғысында айтылған 

микротопонимдер нақтыланады. Деректануды жан-жақты талдау ортағасырлық дереккөздерден 

ортағасырлық кезеңдегі қоғамдық құрылыс пен жер қатынастары туралы бірқатар құнды 

мәліметтер алуға мүмкіндік береді. 

Кілт сөздер: Қазақ хандығы, орта ғасыр, Сығанақ қаласы, Сунақ ата көне қонысы, Сығанақ 

хаттары, Тәуке хан. 

Алғыс айту. Мақала Қазақстан Республикасы Ғылым және жоғары білім министрлігінің 

«Тарихи-мәдени мұра нысаны – ортағасырлық Сығанақ қалашығында кешенді археологиялық 

зерттеулер жүргізу» тақырыбындағы гранттық қаржыландыру жобасын жүзеге асыру аясында 

орындалды (жеке тіркеу нөмірі: BR10965310). 

Дәйексөз үшін: Қожа М.Б, Жетібаев К.М., Муминова З.П. Ортағасырлық Сығанақ 

қаласындағы әлеуметтік-экономикалық қатынастардың кейбір аспектілері // Отан тарихы. 2023. 

Т. 26. № 2. С. 407-421. (Қаз.) DOI: 10.51943/1814-6961_2023_26_2_407-421 

 

НЕКОТОРЫЕ АСПЕКТЫ СОЦИАЛЬНО-ЭКОНОМИЧЕСКИХ ОТНОШЕНИЙ  

В ПОЗДНЕСРЕДНЕВЕКОВОМ СЫГНАКЕ 

 
Мухтар Бакадырович Кожа1, Копжасар Мустафаевич Жетибаев², Зульфия Полатовна Муминова³ 
 

1, 2, 3Международный казахско-турецкий университет имени Х.А. Ясави (д. №26, проспект Б.Саттарханов, 

161200 Туркестан, Казахстан) 

доктор исторических наук, профессор, главный научный сотрудник  

 https://orcid.org/0000-0003-1042-5697. E-mail: mukhtar.kozha@ayu.edu.kz 

²кандидат исторических наук, профессор, директор  

 https://orcid.org/0000-0002-1241-3676. E-mail: kopzhasar.zhetibayev@ayu.edu.kz 

³научный сотрудник  

 https://orcid.org/0000-0003-1848-5272. E-mail: zulfiya.muminova@ayu.edu.kz 

 

Аннотация. Введение. В статье рассматриваются вопросы социально-экономических 

отношений в позднесредневековом городе Сыгнаке (городище Сунак ата), который являлся 

одним из городов Казахского ханства. В качестве одного из исторических источников  

используются материалы археологических раскопок 2021-2022 гг., свидетельствующий о 

последних этапах развития г. Сыгнака и данные письменных источников и грамоты Сыгнака.    

В статье излагается и история изучения г. Сыгнака. Отдельно рассматривается история 

обнаружения и исследования уникального комплекса письменных документов известных как 

Сыгнакские грамоты. Цель и задачи исследования – Вводится в научный оборот в качестве 

новых источников направленные жителям г. Сыгнак грамоты ханов Есенкелды и Таваккул 

Мухаммада (Тауке), переводы которых на казахский язык выполнен одним из авторов статьи. 

На основе старых и новых грамот Сыгнака, и ивлечений из других письменных источников 

анализируются сведения о социальном устройстве и земельных отношениях в указанном 

городе поры средневековья. Рассматриваются формы собственности в городах, социальный 

состав городского населения. Результаты. На основе упоминаний в грамотах и других 

источниках составляется список представителей высшего мусульманского духовенства, чины 

военно-феодальной знати, гражданской администрации г. Сыгнака, составляется список 

налогов, для понимания которых наряду с данными исследований востоковедов используются 

и традиционные термины из казахского языка. Для интерпретации размера земельного участка 

привлекаются данные исследований по этнографии местного населения Южного Казахстана. 

Выводы. Уточняются упоминаемые в грамотах Сыгнака микротопонимы. Тщательный 

источниковедческий анализ позволит извлечь из средневековых источников ряд ценных 

сведений о социальном устройстве и земельных отношениях средневекового периода. 

Ключевые слова: Казахского ханство, средние века, город Сыгнак, городище Сунак ата, 

Сыгнакские грамоты, Тауке-хан. 

Annotation. Introduction. The article deals with the issues of socio-economic relations in the late 

medieval city of Sygnak (the settlement of Sunak ata), which was one of the cities of the Kazakh 

Khanate. As one of the historical sources, materials from archaeological excavations of 2021-2022 are 

used, indicating the last stages of development of the city of Sygnak and data from written sources   

and letters from Sygnak. The article also describes the history of the study of the city of Sygnak. 

Separately, the history of the discovery and study of a unique set of written documents known as the 

Sygnak letters is considered. Goals. The letters of khans Esenkeldy and Tavakkul Muhammad (Tauke) 

sent to the inhabitants of Sygnak city are introduced into scientific circulation as new sources, the 

translations of which into Kazakh were made by one of the authors of the article. On the basis of old 

and new letters of Sygnak, and extracts from other written sources, information about the social 

structure and land relations in the specified city of the Middle Ages is analyzed. The forms of 

ownership in cities, the social composition of the urban population are considered. Results. On the 

basis of references in charters and other sources, a list of representatives of the highest Muslim clergy, 

the ranks of the military-feudal nobility, the civil administration of the city of Sygnak is compiled,       

a list of taxes is compiled, for the understanding of which, along with the data of Oriental studies, 

traditional terms from the Kazakh language are used. To interpret the size of the land plot, data from 

studies on the ethnography of the local population of South Kazakhstan are involved. Conclusions. 

The microtoponyms mentioned in Sygnak's charters are specified. A thorough source study analysis 

will make it possible to extract from medieval sources a number of valuable information about the 

social structure and land relations of the medieval period. 

Key words: Kazakh Khanate, Middle Ages, Sygnak city, Sunak ata ancient settlement, Sygnak letters, 

Tauke Khan. 

Кіріспе. Алтын Орда, Ақ Орда мен Қазақ хандығы кезеңіндерінде Орта Азия мен 

Қазақстан аумағындағы белгілі шаһарларының бірі болған Сығанақ қаласының орны Қазақстан 

Республикасының Қызылорда облысы Жаңақорған ауданы аумағындағы Сунақата ауылынынан 

1,5 км батыста, Түркістан-Қызылорда тас жолының оң жағында орналасқан Сунақата 

қалашығымен баламаланады. 

Қазақ хандығы тарихында қалалар мен қалашықтар маңызды рөл атқарды. Олар қазақ 

мемлекетінің инфрақұрылымдық  негізі болып саналды. XVI ғ. соңына қарай қазақ хандары 

Түркістанның барлық қалаларын және Ташкент шаһарын иеленді. XVII ғ. орыс деректерінде 

Оңтүстік Қазақстан аумағындағы қалаларды қазақ қалалары деген атаулармен көрсетіледі. 

Сырдарияның орта ағысындағы қалалардың бір бірімен тығыз байланысты болғаны, 

материалдық мәдениет ескерткіштерінде ортақтық белгілер, әлеуметтік-экономикалық 

қатынастарда ұқсас болды деуге негіз бар.  

Кеңестік кезеңде кең көлемді қазба жұмыстар тек Отырарда ғана жүргізілді. Атақты қазақ 

археологы К. Ақышев Сығанақты Отырар қалашығынан кейінгі зерттелуі қажет номер екінші 

шаһар деп белгілеген екен. Сығанақ Қазақ хандығы құрамында болған алғашқы қалалардың 

бірі ретінде қазақ мемлекеті тарихын тануда маңызы зор археологиялық нысан болып 

табылады. 

Алайда Алтын Орда мен Ақ Орданың астаналық дәрежесінде болған Сығанақ қаласында 

тұрақты археологиялық қазба жұмыстары тек Қазақстан тәуелсіздік алған соң ғана жүргізіле 

бастады. Қазақ хандығы және оның алдындағы мемлекеттер тарихында маңызды саяси, 

қолөнер және сауда орталығы болған Сығанақтың басқару жүйесі, әлеуметтік-экономикалық 

мәселелері терең зерттеуді қажет етеді. Кейінгі ортағасыр кезеңіне жататын жазба деректердегі 

ақпарлар мен археологиялық табылымдар негізінде Сығанақ қаласының тарихын зерттеу 

арқылы Қазақ хандығына қарасты Түркістан атты тарихи аймақтағы басқа да қалалардың аз 

зерттелген өзекті сұрақтарға толы тақырыптарды қарастырып реконструкциялауға мүмкіншілік 

береді. 

Материалдар мен әдістер. Оңтүстік Қазақстан аумағындағы Қазақ хандығының қалалық 

орталықтары туралы құнды мәліметтер сырттан келіп кеткен саяхатшылар, тарихшылар жазған 

парсы, араб және түркі тілді деректерде кездеседі. Осы деректермен қатар сан жағынан аз 

сақталған жергілікті түпдеректердің орны бөлек. Сығанақ қаласына байланысты жазба 

құжаттар қоры тарихи дерек ретінде әлі толығымен пайдаланды деп айта алмаймыз. Солардың 

қатарында Сығанақ жарлықтары деп аталатын деректер тобы аса маңызды түпдерек болып 

табылады. 

Сығанақ жарлықтарын алғаш рет шығыстанушы В.В. Бартольд 1902  ж. Ташкенттегі 

Сырдариялық облыстық басқармадағы № 197 папка ішінде кезіктіріп олардың араб 

графикасындағы мәтіндерін көшіріп 1904 ж. «Түркістанға барған есебім»  деген көлемді 

еңбегінде жариялап ғылыми айналымға енгізді. В.В. Бартольд алғаш танысқан маман ретінде 

Сығанақ жарлықтарына қатысты ой-пікірін, кейбір тұжырымдарын ортаға салды. 

Шығыстанушының пікірінше ең көне - 1400-1401 ж. деп белгіленген Сығанақ жарлығы 

шындығында ХVІ ғ. екінші жартысына жатады. Ғалым бірінші болып Сығанақ жарлықтарында 

кездесетін  ұғымдарға, жер атауларына  түсініктемелер береді (Бартольд, 1973: 199-203).  

Үшінші Сығанақ жарлығын парсы тілінен орысшаға аударып зерттеуші П.П. Иванов  

жария етті. Осымен қоса шығыстанушы Сығанақ қаласынада қолөнермен қатар егіншілік 

дамығанын, әскери және әкімшілік билікпен қатар дін иелерінің аса ықпалды болғанын, 

қазақтар мен қарақалпақтар отырықшылыққа көшіп жатқанын жазған (Иванов, 1935: 34-35). 

Шығыстанушы В.П. Юдин, В.В. Бартольдтың жария еткен «Сығанақ жарлықтары» деп 

аталатын төрт құжатты орыс тіліне аударып, тәпсірлеп және алғысөз жазып «Материалы по 

истории казахских ханств ХV–ХVІІІ веков (извлечения из персидских и тюркских 

источников)» атты еңбекте жариялады (Материалы, 1969: 313-327). Уақытында жария 

етілмеген В.П. Юдинның кіріспе сөзінде Қазақ хандығы дәуірі кезіндегі жарлықтардың 

(олардың ішінде Сығанақ  жарлықтарының) тарихи дерек ретінде маңыздылығын, оларды 

зерттеу қажеттілігі атап өтеледі (Юдин, 2001: 24). Сығанақ жарлықтарына жазылған кіріспе сөз 

шығыстанушылар М.Х. Абусеитова мен Ю.Г. Баранованың кітабында қайталанады 

(Абусеитова, Баранова, 2001: 132-137). В.В. Бартольд тапқан төрт жарлық және В.П. Юдин 

жазған кіріспе сөзі 2006 ж. «Қазақстан тарихы туралы түркі деректемелері» атты жинақтың 

бесінші томында және «Қазақстанның орта ғасыр тарихы хрестоматиясы (VI-ХІХ ғғ.)»           

Д.Е. Медерова аудармасында қазақ тілінде басылды (Әбусеиітова, 2006:  128-139; Әбусеиітова, 

2020: 148-157). 

ХХ ғ. соңғы ширегінде аталған төрт құжаттан басқа Сығанаққа қатысты Қызылорда 

облысындағы Жаңақорған елді мекенінде басқа да байырғы жазба материалдар тобы бары 

анықталды. 1976 ж. 31 тамызында фольклортанушы М.К. Байділдаев Жаңақорған елді 

мекенінің байырғы тұрғындарының бірінен XVII-ХІХ ғғ. жататын отыз құжат (инвен. № 3799-

3828) алып Ш.Ш. Уәлиханов атындағы тарих, археология және этнография институтына 

тапсырған екен (Ерофеева, 2014: 82). Институт ғалымдары зерттеу барысында Жаңақорғандық 

құжаттар арасында Тәуке хан (Таваккул Мухаммед) пен Есенкелді (Ишанкелді) ханның 

Сығанаққа жіберген жарлықтары барын анықтады. Құжаттарды зерттеу жұмыстарына кіріспес 

бұрын оларды фотосуреттерге түсірді. Жаңа табылған Сығанақ жарлықтарының фотолары    

1979 ж. басылып шыққан «История Казахской ССР» атты бес томдық басылымның 2 томына 

жарияланды (Нусупбеков, 1979: 285,  327). Бір қызығы шығыстанушы В.Н. Настич (Настич, 

2020: 987) және тарихшы Е.И. Ерофеева кейін осы құжаттарды сұрастырса да Ш.Ш. Уәлиханов 

атындағы тарих және этнология институты қорынан таба алмағанын, олар қазір қай жерде   

екені белгісіз екенін айтып өз зерттеулерінде айтып кетеді. Е.И. Ерофеева Тәуке хан 

жарлығының фотосуретін шығыстанушы Т. Бисембиевке көрсетіп аудартып және оның   

жасаған орысша нұсқасын қазақ хандарының хаттар жинағына жария етті (Ерофеева, 2014: 82). 

1992 ж. Есенкелді (Ишанкелді) ханның Сығанаққа жіберген жарлығының фотокөшірмесі және 

Сығанақ қаласына қатысты Жаңақорған аумағында сақталған кейбір қолжазбалар туралы  

ақпарлар Ж.Е. Ержановтың кітабында жарық көрді (Ержанов,1992: 185). З.К. Картова мен     

Б.Е. Көмековтың Сығанақ жарлықтарының деректанулық талдау жасалған мақаласы жарық 

көрді. Онда 4 Сығанақ жарлығы тархан-қызметтік, сойырғалдық, вакуфтық деп анықтамалар 

беріледі (Картова, Көмеков, 2021: 81-92). 

Бүгінгі мақалада Есенкелді жарлығы және Тәуке хан жарлығы фотолары негізінде мәтіндер 

алғаш рет қазақшаға аударылып ғылыми айналымға енгізіліп отыр (1-сурет). Осы арада 

Есенкелді жарлығының мәтіні бұрын соңды ешбір тілге аударылмағанын атап өту керек.       

Осы арада Есенкелді хан жарлығының фотокөшірмесін бізге табыстаған белгілі шығыстанушы 

В.Н. Настичке ризашылығымызды білдіреміз. Жарлықтардың араб графикасымен жазылған 

түркі мәтіндерді осы мақала авторларының бірі З. Муминованың аударуымен ұсынып   

отырмыз. Аталған құжаттармен қатар Сығанақ қалашығындағы археологиялық қазба негізінде 

алынған материалдар және Сығанақ пен Түркістан аймағындағы басқа ортағасырлық қалаларға 

қатысты тарихи деректердегі ақпарлар, шығыстанушы, тарихшылардың, археологтардың 

зерттеу нәтижелері бір бірімен салыстырылып, сәйкестендіріп талданған пәнаралық әдіс 

қолданылады. 

1-сурет – Есенкелді (Ишанкелді) ханның Сығанаққа жіберген жарлығы.  

Шығыстанушы В.Н. Настич жіберген фотосурет. 

[Fig. 1. The decree sent by Esenkeldy (Ishankeldy) khan to Syganak.  

Photo sent by orientalist V.N. Nastic] 

 

Талқылау. Сығанақ қаласының қалдықтарын зерттеу жұмыстары ХІХ ғ. екінші 

жартысында бастау алады. Рессей әдебиетінде алғаш рет Сығанақ атты тарихи орындағы 

қирандыларды атап кеткен Ресей Бас штаб офицері, топограф Л. Мейер болды. Ол 1862 ж. 

басылған «Обзор западной оконечности Каратауских гор и несколько слов о взятии коканской 

крепости Яны-Курган» атты мақаласында: «Бекіністердің ішінде ең көріктісі Жөлек пен Жаңа-

Қорған арасындағы жолдың ортасындағы Сулақ-Қорған» - «Из крепостей, самая замечательная 

Сулак-Курган, на половине дороги между Джулеком и Яны-Курганом. Ее почти можно назвать 

небольшим городком: столько около нея разрушенных зданий из жженного кирпича» деп 

көрсетеді (Мейер, 1862:  269). Бұл ақпарда Сұнаққорғанды шатастырып не баспада теру 

барысында Сулак-Курган деп басып жіберген. ХХІ ғасырда жүргізілген Сығанақ қалашығы 

орнындағы зерттеулер барысында оның айналасында расында да күйдірген кірпіштен салынған 

көптеген кесенелер орындары ашылды. 

Шығыстанушы А. Лерх 1867 ж. Сырдария бойындағы қалалардың қалдықтарын аралап 

көріп жарияланған есебінде оларды жазба деректерде аталатын ортағасырлық шаһарлармен 

сәйкестендірді. Алайда ғалым Сығанақ қаласынның орнын көріп ортағасырлық қала 

үйінділерінде болғанына  қарамастан тарихи орынның сипаттайтын жазбалар қалдырмады. 

Алайда зерттеуші бірінші болып ортағасырлық Сығанақ қаласын Сунаққорғанмен баламалады, 

қала орнын халқы қашан тастап кеткені жөнінде нақты ақпар қалдырды (Лерх, 1870: 11).       

1867 ж. зерттеуші А.И. Макшеев Сығанақ қаласынын орнын іздеп оның нақты Сунакпен сай 

келетінін және осы аймақта қала атына байланысты сунақ руы барын жазды (Макшеев, 1879: 

29-30). 1884 ж. Қазалыдан Ташкентке дейін археологиялық, тарихи  нысандарды аралаған     

В.В. Веселовский Сығанақ үйінділерін, онда сақталған сәулет өнері ескерткіштерін 

ғалымдардың ішінде алғаш рет сипаттап жазды (Kozha, Nurzhanov, Krupko, 2021: 900-901). 

1899 ж. Қызылорда облысы аймағындағы біртоп көне қалалар орнындарын іздеп саяхаттаған 

В.А. Каллаур Сығанақтың сақталып қалған құрылыстарын, Көккесене ескерткішін сипаттап 

қаланың бекініс орнының қадаммен өлшеу негізіндегі жоспардың сызбасын жасап жария етті 

(Каллаур, 2011: 204-208). 1907 ж. екі күн бойы Сығанақты аралаған француз ғалымы             

И.А. Кастанье өзінің 1910 ж. жарық көрген қазақ даласындағы ескерткіштерге арнаған кітабына 

көне шаһар жәдігерлері туралы жаңа ақпарлар қосты  (Кастанье, 2007: 281-287).  

1929 ж. Сығанақ қаласына арналған алғаш рет жеке зерттеу басылды. «Сығанақ 

құландылары» деп аталатын мақала авторы А.Ю. Якубовский алдымен көне қала тарихын 

жазба ақпарлар, В.В. Бартольд тапқан Сығанақ жарлықтары негізінде хронологиялық    

тұрғыдан баяндап өтті және өзінің 1927 ж. екі күннен аса уақыт болып аралаған қала орнын, 

байырғы ғимараттар қалдықтарын жаңаша сипаттап оларға қатысты 19 фотосурет жария етті 

(Якубовский, 1929: 123-159). 1947 ж. Ленинградтық ғалым А.Н. Бернштам басқарған     

Оңтүстік Қазақстан археологиялық экспедициясы Сығанаққа барып барлау жұмыстарын 

жүргізді. Бұрыңғы В.А. Каллаур жасаған қала орнының сызбасы қадам өлшемдері негізінде 

жасалғанын және ол үйндінің шынайы өлшемдеріне сай келмейтінін ескере отырып арнайы 

құралдармен түсірілген жоспарын жариялады (Бернштам, 1949: 86-87; Агеева, Пацевич,      

1958: 97). Оңтүстік Қазақстан археологиялық экспедициясы мүшелері Е.И. Агеева,                 

Г.И. Пацевич ортағасырлық қалаларға арналған монографиялық еңбегінде Сығанақ қалашығы 

қалдықтарының археологиялық сипаттамасын жазып ғылыми айналымға енгізді (Агеева, 

Пацевич, 1958: 96-97). Сығанақ қалашығы суреттемесі «Археологическая карта Казахстана» 

атты энциклопедиялық реестр картаға енгізілді (Агеева, Акишев, Кушаев, Максимова, 

Сенигова, 1960: 228). Деректанушы К.А. Пищулина шығыс жылнама-жазбалардағы мәліметтер 

негізінде және сол кездегі Сығанақ туралы археологиялық әдебиеттердегі ақпараттарды 

пайдалана отырып Сырдария бойындағы ортағасырлық қалалардың, олардың ішінде 

Сығанақтың Қазақ хандықтарының тарихындағы орнын көрсетті. Зерттеуші Сығанақ 

жарлықтарын және басқа да шығыстық құжаттардағы ақпарларды талдай отырып Түркістан 

атты тарихи аймақтағы қалалардағы әлеуметтік-экономикалық қатнастарды сипаттаған 

алғашқы мамандардың бірі болды (Пищулина, 1969: 13-17). Монография іспетті көлемді 

мақаласында және басқа да зерттеулерінде ғалым Түркістан аумағындағы қалаларға қатысты 

жазба деректер мен зерттеулерді, шаһарлардағы шарушылық пен қолөнер жағдайы, Қазақ 

хандықтары үшін Түркістан қалаларының экономикалық және әскери-саяси маңызы 

мәселелерін әңгіме етті (Пищулина, 2016: 143-162). 

К. Ақышев басшылық еткен Оңтүстік Қазақстан кешенді археологиялық экспедициясы 

Сығанақ және оның аймағындағы ескерткіштерде барлау жұмыстарын жүргізді. Осының 

нәтижесінде Жаңақорған елді мекені айналасында орналасқан бірнеше жаңа қалашықтар 

ашылып алғаш рет Сығанақ қалашығынан табылған керамика үлгілері мерзімделіп сызбалары 

жарияланды (Акишев и др, 1969: 5-42). Сығанақ қалашығы бетінен табылған керамика 

үлгілеріне қарап қызылангобты сырлы керамика тараған шаһарлар қатарына жатқызылды 

(Ерзакович, 1970: 60-68). Отырар алқабындағы жәдігерлерге арналған монографияда Сығанақ 

шаһарының орнын археологиялық тұрғыдан зерттеу қажет екенін көрсетіп Отырар зерттеуді 

қажет ететін бірінші нысан болса, екінші нысан ретінде  Сығанақ боуы тиіс деген пікір 

айтылды (Акишев и др, 1970: 207). 

Сығанақтың ортағасырлық ирригациялық жүйесін ХХ ғ. екінші жартысында арнайы 

Оңтүстік Қазақстан кешенді археологиялық экспедициясының В.А. Грошев бастаған 

ирригациялық тобы барып арнайы далалық археологиялық қазба жұмыстармен қоса 

аэрофотолар пайдаланып зерттеп ХІІІ–ХV ғ. Сығанақтағы суғармалы егіншілік және 

ирригациялық жүйесі туралы жаңа ақпарлар алды (Грошев, 1996: 154-158). 

Қазақстан тәуелсіздік алған соң атақты қала тарихына қызығушылық күшейе түсті. 

Сығанақ қаласына қатысты жарияланған зерттеулердегі ақпарлармен қатар ел арасында 

сақталған шежірелік мәліметтерді жинаған әуесқой тарихшы Ж.Е. Ержанов «Сунақтардың 

этногенезі және Сунақ қаласының тарихы» және «Сунақтар және Сунақ қаласы» атты екі кітап 

басып шығарды (Ержанов, 1992: 185;  Ержанов, 1996: 216). 

2003 ж. проф. С. Жолдасбаев басқарған Халықаралық қазақ-түрік университетінің  

археологиялық экспедициясы Сығанақ үйінділерінде алғаш рет тұрақты археологиялық қазба 

жұмыстарды қолға алды. Қазба нәтижелері ондаған мақала мен екі кітап болып басылып  

жарияланды (Жолдасбаев, 2010; Жолдасбаев және басқалар, 2016). Проф. М. Елеуов Сығанақ 

қалашығының географиялық координаттарын анықтады (Елеуов, Байпақов, 2011: 226). Зерттеу 

барысында археологиялық қазба барысында табылған материалдарды ортағасырлық 

деректердегі мәліметтермен ұштастыратын тарихтағы пәнаралық тәсілдер пайдаланылмақ.  

 Зерттеу нәтижелері. ХVІ ғ. бірінші онжылдықта Сығанақ шаһарында болған Фазлаллах 

ибн Рузбихан Дешті-Қыпшақ аумағындағы Еділ өзеніне дейінгі аймақтардың және 

Мауараннахр, Түркістан және Қашғарға дейінгі саудагерлер өз таурларын Сығанақ қаласына  

апарып сауда жасайтынын, Сығанақ қаласын сипаттай отырып «базары бар қала» деп атап 

өткен болатын (Из «Михман-нама-йи», 2007: 171-173). Сығанақта жүргізілген археологиялық 

қазбалар барысында қытай фарфоры мен кашиндік ыдыстар сынықтары  (Жолдасбаев, 2010; 

Жолдасбаев және басқалар, 2016: 130) табылуы қаланың халықаралық сауда байланыстарын 

нақтылап берді. Қытайдың керамикалық заттары өте қымбат болған. Кашиндық керамика да 

сырттан келген бағалы заттар қатарына жатқан. Мұндай бағалы заттарды тек элита өкілдері 

пайдаланған. Осы артефактілер Сығанақ тұрғындары ХІV ғ. мен ХVІ ғ. арасында әлеуметтік 

тұрғыдан жіктелгенін, араларында аса бай топтар болғанын көрсетеді. Осы тұрғыдан    

қарағанда қала орталығында  2021 ж. жүргізілген қазба  барысында Сығанақтың XVIII ғ. аяғы 

мен ХІХ ғ. басына жататын қабаттарда сырт жақтан келген керамика үлгілері кездеспеуі қала 

дамуында құлдырау кезеңді басынан кешіріп жатқанын байқатады.    

ХVІ ғ. бірінші онжылдықта Сығанақ шаһарында болған Фазлаллах ибн Рузбихан «қалалық 

билік өкілдері бар, мешіті, базары бар қала» (Из «Михман-нама-йи», 2007: 173) деп қысқа ғана 

атап өткен. «Қалалық билік өкілдеріне» кімдер кіреді, Сығанақ  қалай басқарылады деген 

сұрақтарға жауап іздеп сол дәуірдегі жазбаларға назар салайық. 

 «Таварих-и гузида-йи нусрат-наме» шығармасы бойынша Бурындық ханға Сығанақтың 

біртоп адамдары өткізгені айтылады. Олар – Садр Ислам-Кази, Чикмак-йузбеги, Сиддик-шайх 

(Материалы, 1969: 28-29). Камал әддин Бинаи хабарлауынша «ақырында Қази Садр әл-ислам, 

Чақмақ жүзбегі мен Сыддық шайх секілді адамдар – осы жетекші топ – Сығанақ тұрғындарын 

жинап «Бұрын бұл уәлаят Бұрындық ханға қарайтын. Біздің осы уәлаятты Бұрындық ханға 

бергеніміз жөн, келеңсіздікті болдырмайық» - деді (Әбусеиітова, 2006: 89). 

Осыған қарағанда «қалалық билік өкілдері» қатарына осы аталған кісілер кірген. Алғашқы 

мен соңғы кісілер есімдеріне қосылған лауазымдарына қарағанда дін иелері екені байқалады. 

Осылардың арасында Чақмақ жүзбегі аты шен иесі ерекшеленіп тұр. Жазба деректе Әмір Темір 

Сайрамды, Аспараны, Жаңа Таласты қалпына келтіру бұйрық бере отырып осы қалаларға 

жүзбегілерді тағайындағаны айтылады (Волин, 1960: 91-92). Осыған қарап жүзбегі әкім іспетті 

қызмет атқарған. Сығанақтағы жүзбегіні, басқа да кеңес мүшелерін кім тағайындады деген 

сұрақ туындайды. 

Сығанақ қаласы ХV ғ. көшпелі өзбек мемлекетінің ханы Әбілқайыр басып алмай тұрып 

темірліктер мемлекеті құрамында  болған. «Тарих-и Абу-л-хайр-хани» шығармасы бойынша 

1446 ж. Әбілқайыр хан Сығанақ шаһарын басып алу мақсатымен үлкен әскермен келгенде қала 

басқарушысы шаһарды ханға еш қарсылықсыз тапсыра салған (Материалы, 1969: 159). Деректе 

қала басшысының қызметі  хакім деп аталыпты, бірақ осы шен иесінің аты жазылмаған. Бұл 

араб сөзі басқарушы, билеуші, басшы, әкім дегенге сай келеді (Бекмұхаметов, 1977: 33-34). 

Жалпы Сырдарияның орта ағысы темірліктерге  қараған кезінде Түркістан атты тарихи 

аймақтың хакім болып Құл-Мұхаммед-тархан еді (Пищулина, 2016: 76). «Тарих-и Абу-л-хайр-

хани» шығармасы бойынша Самарқан қаласының басқарушысы да хакім деп аталыпты 

(Материалы, 1969: 160). Осыған қарап хакім сөзі жоғары биліктің аймақ, қала басқаруға қойған 

өкілі десе болады. 

Сығанақ қаласын иеленген Әбілқайыр хан басқаруды (хакумат) Манедан-оғланға 

тапсырды (Пищулина, 2016: 32). Оғлан деген лауазымына қарағанда ол да Шыңғысханнан 

тараған ақ сүйекке жатады, бірақ таққа ие болмаған ұрпағы қатарынан болған (Материалы, 

1969: 512). Әбілқайыр хан Созақ қаласын ағасының баласы Бахтийар сұлтанға иеленуге, Өзгент 

қаласын Түркістан аймағын басып алуға көмек берген маңғыт тайпасынын басшысы Ваккас 

биге иеленуге береді. Яғни ең жоғары билік хан қолында және ол қалаларды басқаруды өзіне 

жақын туысқандарына, сенімді деген адамдарына тапсырып отырған. Басып алған аймақтар 

мен қалалар ханның жеке меншігіндегі иелік болып есептелгені байқалады. Сондықтан ол 

аймақтағы қалаларды үйлестіріп отырған. 

Темірліктер билігінен кейін 1446 ж. бастап Сығанақ қаласын басқаруды Шыңғыс хан 

ұрпағына жататындар қолына тиді, қаланы алма кезек қазақ не өзбек хандары иеленген.  Жазба 

деректердәі көрсетуінше олардың ішінде атақты Бұрындық, Шейбани хандарды атауға болады 

(Пищулина,  2016: 43-44). Олар Сығанақ қаласын басқаруды өз адамдарына тапсырды. 

В.В. Бартольд тапқан тарихи құжаттар - жарлықтар бойынша 1543-1544 ж. Сығанақ 

шаһары Әбу-л-Ғазы Абд ар-Рахим хан баһадүр сұлтан, 1598 ж. Әбу-л-Ғазы Абдаллах хан,    

1634 ж. Әбу-л-Ғазы Ұбайдалла хан қолында болған. Тарихи деректер бойынша Сығанақ 

билеушісі ретінде XVII ғ. аяғында Есім сұлтан (Николаас Витсен, 2006: 67), ХVІІІ ғ. ортасында 

қазақ ханы Барақ, 1762–1798 жж. Сәмекеұлы  ІІ Есім (Ерофеева, 1997: 81) аталады. 

Есенкелді жарлығы көшірмесін бізге шығыстанушы В.Н. Настичке табыстаған 

фотокөшірмесі негізінде Сығанақ қаласына билігі жүрген хандар қатарына Есенкелді 

(Ишанкелді) ханды қосуға негіз бар (1-сурет). Есенкелді ханның жарлығы мәтінін осы мақала 

авторларының бір З. Муминованың аудармасымен ұсынып отырмыз. 

Хазрет Хан жарлығынан 

Шужауддин Есенкелді сөзім. 

Сығанақтың жүз бегі, он бегілері, барша ұлық кішік қожа, шерік раийатларына (жер 

иеленушілеріне) анық және түсінікті болсын. Кім ұлы шайықтардың  ұрпағы Шанды шайықты 

ата анасынан және көне замандардан құтты жарлықтарын жариялаған болса жарлықты 

байланыстырып жеткізгеннен бастап сілтеме жасалған кісіге жарлық бердік мал, тауар, масаи 

алынған қаржы-қаражат сұрамаңыз, алмаңыздар. Нышанды көргеннен кейін қылмыскер және 

күнаһар боласыздар. Аталмыш малды қайтара беріңіздер, тура қарай аласыздар деп мөр 

басылған нышан рабиул ахир айында жазылды. 995/1587 жыл. 

Бұл жарлықты тархандық деуге негіз бар. Ол Шанды шайықты алым салықтан          

босатып отыр. Жарлық хронологиялық жағынан Әбу-л-Ғазы Абд ар-Рахим хан баһадүр     

сұлтан (1543-44 ж.) жарлығынан кейінгі екінші орныға ие болып тұр. В.В. Бартольд бірінші 

(1400-1401 ж.) құжатты ХVІ ғ. екінші жартысына жатқызады береді (Бартольд, 1973: 199-203).  

Сығанақ қаласына билігі жүрген хандар қатарына 1979 ж. «История Казахской ССР» 

кітабында жарлығының фотокөшірмесі жарияланған (Нусупбеков, 1979: 285) Тәуке ханды 

(Таваккул Мухаммед) қосуға негіз бар. Тәуке хан жарлығы мәтінін осы мақала авторларының 

бір З. Муминованың аудармасымен ұсынып отырмыз:  

Жоғары дәрежелі үкім. 

Бүгінгі күнде (жуырда) шықты, сондай лайықты кең пейілдігімізден/кеңшілігімізден 

қасымыздағы пенденің Қазы баба туралы айта отырып оны  көне дәстүр бойынша Сығанақтың 

қазы, нақып, ислам шайқы еттік. Жарлықты көргеннен соң жоғарыда келтірілген/аталмыш 

қазы, басшы, ислам шайқы етіп біліп көне дәстүрмен құрмет сый жасап, мирасын, некесін 

(әйелдерін) және жазбаларына бойсұнып/назар салып, оның бұйрығына мойынсұнып, әр ұлық, 

әр бір көрші-қолан, жетім-жесірлер қасынан табылып, қызметінде болсын. 

Бұл құжат бізге жеткен санаулы қазақ хандарының жарлықтарының бірі. Хронологиялық 

жағынан аталған жарлықтан бұрын қазақ билеушілері кеңселерінен шыққан Тәукел Мухаммед 

пен Тұрсын Мұхаммед жарлықтарының көшірмелері белгілі (Муминов и др., 2017: 50-56). 

Осы жарлық қазақстандық шығыстанушылардың Оңтүстік Қазақстандық жазба құжатарды 

үш топқа бөлген жарлықтар жүйесіндегі «үлкен жарлық» (Кумеков и др., 1977: 71) қатарына 

жататыны күмән тұғызбаса керек. Аталған жарлықпен Қазы баба Сығанақтың қазы, нақып, 

ислам шайқы болып тағайндалып отыр. Сығанақтың алдыңғы төрт жарлығы да «үлкен 

жарлық» тобына жатады және олар белгілі тұлғаны қызметке тағайындауға арналған еді. 

Сығанаққа қатысты тарихи құжаттарға қарағанда мемлекет басшысы, ең жоғары билік иесі 

ретінде хан қаланы басқаратын әкімді не шахар басшысын, қаланың беделді дін 

қызметкерлерін, басқа да  қызмекерлерді тағайындаған. Халық арасында жоғары беделге ие     

дін иелеріне артықшылықтар беріп оларды өз билігін нығайтуға пайдаланған болса керек.   

Жеке тұлғалардан салық алу алмау, Сығанаққа қатысты жерлердің жоғары иесі болып    

табылып оларды жеке адамдарға бөліп беру-бермеу мәселелерін шешкен.  

Сығанақтағы шен иелері. ХVІ ғ. Фазлаллах ибн Рузбихан Сығанақта «қалалық билік 

өкілдері ... бар қала» (Из «Михман-нама-йи», 2007: 173) дегенде шен иелерін айтса керек.     

Әбу-л-Ғазы Әмір Темір атынан 1400-1401 ж. берілген деп саналатын жалған жарлықта 

(Әбусеиітова, 2006: 132) және парсы тіліндегі Әбу-л-Ғазы Абдаллах хан баһадүр сұлтан    

атынан 1598 ж. үшінші жарлықта мыңбегі аталады (Әбусеиітова, 2006: 133). «Қазақ хандығы 

тарихы бойынша материалдар» жинағын құрастырушы шығыстанушылар пікірінше мыңбегі 

деп қол астында мың сарбаз немесе табысымен мың сарбазды асырай алатын осы шамалас 

шаруашылық иесі немесе мың шаруашылығы бар бек аталған (Әбусеиітова, 2006: 52; 

Материалы, 1969: 494). Жоғарыда келтірілген 1587 ж. Есенкелді жарлығында  мыңбегі  

аталмайды да, жүзбегі көрсетілген. Бұған Сығанақ қаласының халқы саны XVІ ғ. бастап түрлі 

соғыс зардаптары әсер етуінен азайып отырғанын көрсетсе керек. Сығанақ қаласы туралы     

XVІ ғ. жазбагері Фазлаллах ибн Рузбихан байырғы заманда қала өте үлкен, көркейген еді, 

халық саны көп еді, ал қазір азайған деп көрсеткен (Из «Михман-нама-йи», 2007: 171-172). 

Жарлықтарда мыңбегілерден кейін  жүзбегі аталады. Жүзбегі сөзі Әбу-л-Ғазы Әмір Темір  хан 

баһадүр сұлтан атынан  1400-1401 ж. берілген жарлықта (Әбусеиітова, 2006: 132), Әбу-л-Ғазы 

Абд ар-Рахим хан баһадүр сұлтан атынан 1543-1544 ж. жарлықта (Әбусеиітова, 2006: 133), 

парсы тіліндегі Әбу-л-Ғазы Абдаллах хан баһадүр сұлтан атынан 1598 ж. жарлықта 

(Әбусеиітова, 2006: 133-134) кездеседі, Әбу-л-Ғазы Ұбайдалла хан баһадүр сұлтан атынан    

1634 ж. төртінші жарлықта (Әбусеиітова, 2006: 134-135) кездеседі. «Қазақ хандығы тарихы 

бойынша материалдар» жинағын құрастырушы шығыстанушылар пікірінше жүзбегі деп өз 

қарамағында жүз сарбазы бар немесе жүз сарбазды асырауға жетерлік салық төлейтін шаруа 

қожалықтар немесе жүз шаруа қожалық иесі деп түсіндіріледі (Материалы, 1969: 498). 

«Тауарих-и гузида-йи нұсрат-наме» шығармасында Сығанақтан шыққан Чақмақ-жүзбегін 

аталады. Ол ХV ғ. 70-шы жж. шамасында Соғұнлұқ асуындағы (Созақ пен Сығанақ   

арасындағы жер) шайқаста Шайбани жағында ерлік көрсетіп соғысқандар қатарында аталады 

(Әбусеиітова, 2006: 27). Осы ақпарға қарағанда жүзбегі жүз сарбазды асырауға жетерлік    

салық төлейтін шаруа қожалықтар немесе жүз шаруа қожалық иесі ғана емес, мұндай лауазым 

иесі жүз сарбаз басшысы дегенге сай келетін сияқты. «Тауарих-и гузида-йи нұсрат-наме» 

шығармасында Өгізтау қаласының басшысы ретінде Құсшы-жүзбегі аталады (Әбусеиітова, 

2006: 37, 94; Материалы, 1969: 31). 

ХV ғ. 90-шы жж. басында Чақмақ-жүзбегі Сығанақ басшыларының қатарында дін иесі 

Садр-и Ислам қазыдан  соң екінші болып аталып қаланың қазақ ханы Бұрындыққа өтуіне   

ықпал еткен шенділер қатарында көрсетіледі  (Әбусеиітова, 2006: 34; Материалы, 1969: 22). 

995/1587 ж.  Есенкелді ханның жарлығында жүзбегіден кейін онбегі аталады.  Онбегі басқа 

Сығанақтың алғашғы  жария етілген төрт жарлықтарда кездеспейді.  

Су жағын басқаратын шен иелері арбаб деп аталыпты. Түсіндірмелерде арықтардағы егін 

суды басқаратын, арықтардағы тазалу үшін қоғамдық жұмыстарды басқаратын, кейде жарлық 

беріліп салық жинау немесе  қаланың су әуіттеріне су жинау тапсырмаларды орындау 

жұмыстарды басқаратын шен иесі (Материалы, 1969: 135). Бұл ұғым қазақ тіліндегі мураб деп 

белгіленген қызметшіге жақын (Бекмұхамбетов,1977: 121). 

Сығанақтағы дін иелері. Камал әддин Бинаи шығармасында Сығанақ тағдырын  ХV ғ. 

90-шы жж. басында шешкендер қатарында Қази Садр әл-ислам және Сыддық шайх 

(Әбусеиітова, 2006: 89) аталады. Қазы атты атақ-лауазым - мұсылмандық судья, билік айтушы,  

төреші дегенді білдіреді. Шариғаттық һұқық негізінде қазы азаматтық және қылмыстық    

істерді қарау үшін мұсылман елдерінің жоғары өкіметі арқылы тағайындалған (Мансұров, 2021: 

113-114). Жоғарыда келтірілген Тәуке ханның жарлығында «Қазы баба туралы айта отырып 

отырып оны  көне дәстүр бойынша Сығанақтың қазы, нақып, ислам шайқы еттік» деп 

тағайындағаны туралы жарлық бетінде көрсетіледі. Нақып (накиб) деп мұсылман діні 

саласында  басшы, өкіл, ақсақал дегенді білдірді (Прозоров, 1991: 185-186). Ислам шайқы деп 

дін заңы мен шариғатқа түсінік берушілердің басшысы, «Ислам ақсақалы». Шейхул ислам 

атағы Ислам діні заңдарын жетік білетін, оның нормаларын сақтап, мұқият орындалуына 

жетекшілік ететін кісі (Мансұров, 2021: 50). Шайх атағы әдетте аса ірі дін иелері, сопы 

ағымдарының басшылары есімдеріне қосылып айтылған. Ислам шайқы сопы мен дін иелерінің 

ерекше құрметті атағы болып табылады (Пиотровский, 1983: 124-125). 

Алым салықтар қатарына Әбу-л-Ғазы Әмір Темір хан (1400-1401 ж. берілген деп 

саналатын жалған) жарлықта (В.В. Бартольд бұл құжатты ХVІ ғ. екінші жартысына жатқызады) 

хараж-харажат, алық, салық, мердігерлік аталады (Әбусеиітова, 2006: 132).  Әбу-л-Ғазы Абд    

ар-Рахим хан баһадүр сұлтан атынан 1543-1544 ж. жарлықта да хараж-харажат, алық, салық 

аталады (Әбусеиітова, 2006: 133). Әбу-л-Ғазы Ұбайдалла хан баһадүр сұлтан атынан 1634 ж. 

төртінші жарлықта «харж-харажат, мал-жихад, алық-салық, мердігер, қоналға, жамалға» 

аталады (Әбусеиітова, 2006: 135). Жоғарыда келтірілген Есенкелді хан жарлығында «мал, 

тауар, масаи алынған қаржы-қаражат сұрамаңыз» делінеді. «Мал-жихад» деген салық            

В.В. Бартольдтың түсіндіруінше «дін үшін (қалмақпен) соғысқа қажетті қаражат».                  

В.П. Юдинның пікірінше бұл ұғым «малваджихат» деп оқылу тиіс және «жер салығын» 

білдіреді (Пищулина, 1997: 532). «Алық-салық» деген терминге жақын қазақ тілінде 

«салынатын салық жынтығы» (Ысқақов, 1974: 243). Хараж – жер салығы, хараж-харажат деп 

кейбір жағдайда жалпы басқа да салықтарды айтқан екен. Мердикар  деген  салық қазіргі қазақ 

тіліндегі мердікерлік мағанада емес, сол кездегі ұғым бойынша күштеп, мәжбүрлеп оман-арық 

қазу, оларды тазалау, көпір, жол салу жұмыстарына тарту жұмыстары болып табылады 

(Пищулина, 2016: 72, 88). «Қоналға» деп жинақта берілген сөздің  қазақшаға үлгісі бар. 

«Қоналқа» қазақ тілінің түсіндірме сөздігі бойынша «қонып шығатын жер, түнейтін орын» 

(Ысқақов, 1982: 318-319). Жарлықтар дін өкілдеріне тархандық  атағына ие болуына орай 

алым-салықтың барлық түрінен босатылған. Тархандық  деп жеке әскери, жай азаматтарға   

және дін адамдарына, жеке тұлғаға  немесе оның ұрпақтарына берілетін атақ. Осы атаққа         

ие болушылар алым-салықтың барлық түрінен босатылған және хан алдына кез-келген    

уақытта кіре алатын болған (Әбусеиітова, 2006: 56). 

Жер иелену түрлері. Сығанаққа қатысты тарихи құжаттарға қарағанда мемлекет басшысы 

– хан мемлекеттегі барлық жерлердің иесі болып табылады. Сондықтан ол жарлықтарымен 

белгілі тұлғалардың жерлерге, арықтарға қожайын екенін көрсететін жарлықтар шығарылған. 

Сығанақ қаласындағы ирригациялық жүйе қала тіршілігі үшін аса маңызды болды. Қаладағы 

барлық тіршілік, іргесіндегі егіншілік те, қолөнер де суға байланысты болды. Жарлықтарда 

канал бойындағы жерлер аса бағалы, аса маңызды нысан екені байқалады. Үшінші жарлықта 

Тоқтамыс бұлағы, Хараш бұлағы , Келте Жалғийа (Шалқия болса керек) арығы, Қызылтал 

арығы, Арыстанды арығы, Жолақ (Жөлек болса керек), Мыңбұлақ арығы – Сығанақ 

тұрғындарының мүлкі екені көрсетіледі. Ал Хисаршық бұлағы  Хәзірет Аллама Әбу-л-Хасан 

Зийа эд-дин-шайх Сығнақи мазарының уақыфына жатады. Уақыф деп меншік иесі қандай      

бір діни немесе қайырымдылық мекемеге мұраға қалдырылған жылжымайтын немесе 

жылжымалы мүлік; оның кірісі осы мекеменің пайдасына түскен және оның қажеті мен  

қайырымдылық мақсаттарына жұмсалған. Төртінші жарлықта осы Хисаршық бұлағы  уақыф 

екені айтылады. «Ұлы-кіші қожа серік  раиййатларға» деген сөз тіркестегі қожа термині 

жарлықтарға жасылған тәпсірлерде  өз алдына шаруашылығы бар ұсақ жер меншік иелері деп 

түсіндіріледі (Әбусеиітова, 2006: 135). Осыдан казіргі қазақ тіліндегі қожалық пайда болса 

керек. Шығыстанушылардың түсіндірулерінде раиййат - салық төлейтіндер қауымы 

(Пищулина, 2016: 161). «барлық ұлы-кіші қожа серік раиййат» деп  ең төменгі салық 

төлейтіндер, яғни ірі-ұсақ жер меншік иелері, шаруалар қауымы айтылып тұр. Осымен қатар 

П.П. Иванов та, К.А. Пищулина да жердің бір бөлігін қожалар – байырғы «араб 

жаулаушыларының ұрпағы не олардың қатарына жатқызатындар» ие болғанын жатқызады. 

«Тепе» дәл ауданы белгісіз жер телімінің өлшемі делінеді шығыстанушылар 

зерттеулерінде (Әбусеиітова, 2006: 136). Осы өлшемді нақтылай түсу үшін дәстүрлі егіншілік 

шарушылыққа қатысты  қазақ ғалымдарының этнографиялық зерттеулеріне назар аудару  

керек. «Төбе» деген ұғымына Оңтүстік Қазақстан аймағында 1958 ж. этнографиялық зерттеу 

жүргізген Х. Арғынбаев, И.В. Захарова мынадай анықтама береді: Суармалы жерлердегі қазақ 

диқандары егіншілікке қолайлы жерді иемденіп, суды дұрыс пайдалану мақсатымен жеке-жеке 

қауымға бірігетін. Әр бір үлкен  арықтан (оман) су алатын егіншілер қауымы 15-20 үйден 

құрылатын да «төбе» деп аталатын. Әр төбенің ішінде суару тәртібімен ескі арықтарды   

жөндеу, не болмаса жаңа арықтарды жүргізу  ісіне басшылық етіп отыратын арық ақсақалдары 

болған (Арғынбаев, Захарова, 1961: 96). Яғни жарлықта аталатын тепе/төбе деп әр бір      

аталған арықтан 15-20 отбасы игеріп егін еге алатын, шаруашылығын жүргізе алатын жер 

көлемі айтылып отыр. 

Қорытынды. Сығанақ тарихына қатысты жазба деректердегі және ғылыми айналымға 

енгізіліп отырған жарлық мәтіні бойынша ақпарлар мен соңғы кездегі археологиялық 

табылымдар негізінде Сығанақтың басқару жүйесі, әлеуметтік-экономикалық қатынастар 

мәселелерін қайта қарастыру мүмкіншілік туындап отыр. Сығанақ жарлықтары мен басқа жазба 

деректердегі ақпарлар XV ғ. ортасынан бастап қаладағы бас билік Шыңғыс хан ұрпағына 

жататын хандар қолында екенін көрсетті. Мемлекеттегі бас билеуші ретінде барлық жердің 

иесі, қожайыны болып саналды. Жазба деректерде Сығанақ қаланы басқару жүйесінде хан 

тағайындаған хәкім, мыңбегі, жүзбегі, онбегі, ирригация саласын басқаруда – арбаб атты шен 

иелері аталады. Хан не хәкім қалада болмаған жағдайда жоғары басшылық орган -  беделді дін 

мен  жоғары шен иелерінен туратын қала тұрғындарының кеңесі болған. Тұрғындардан алым 

салықтар жиналған. Олардың арасында жер салығы, оман-арық қазу, оларды тазалау, көпір, 

жол салуға тарту жұмыстары да болған. Хан өз жарлығымен кейбір жеке тұлғаларға түрлі 

қызметтері үшін алым салықтардан босататын тархандық һұқық берген. Сығанақ айналасында 

ауқымды жер иелерімен қатар  ұсақ жер меншік иелері де болған. Қазақ билеушілері мемлекет 

аумағындағы барлық жер иесі ретінде қалаларда толық қанды басқарып отырғаны жарлықтарда 

көрініс табады. Қазақ хандары шен иелеріне қаладағы сот қызметін атқаруды, мұрагерлік, 

некелік мәселелерді қарастыруды тапсырып отырған. 

